23 September 2006

Sestiende Sondag in Koninkrykstyd

liturgiese voorstel

Fokusteks: 

Jeremia 8:18-9:1
Ander tekste: 

Psalm 113; 1 Timoteus 2:1-7; Lukas 16:1-13 of Psalm 79:1-9; Amos 8:4-7
Inleiding

Die hartseer van die profeet en van God deurtrek die gedeelte. Dit handel oor die benoude, maar nog altyd onberoulike en selfvoldane geroep na God in ‘n ver land waarin alles vernietig is. Omdat die profeet die hartseer van God en sy weerlose liefde ken, roep die profeet, aangegryp deur God en sy woord, plaasvervangend na God (‘n hulpgeroep wat   Ps 79 ook verwoord). Die profetiese protes gaan oor in die roep na God. Dit is die evangelie van die teks. Hiervan is Jeremia die Ou-Testamentiese voorbeeld van die getroue bestuurder van God  se sake (Luk 16; sien ook die lofsang van Ps 113). Die liturgie van hierdie Sondag moet dus beklemtoon dat die koninkryk ‘n oproep is tot profetiese protes teen die oorgerustheid van gelowiges wat reken dat alles wel is! Tegelyk is die koninkryksboodskap ‘n profetiese en biddende roep na God in ‘n donkerwordende wêreld (sien 1 Tim 2:1-7). Dit wil in die liturgie weerklank vind.

Diensorde

GOD VERSAMEL ONS VOOR HOM

Aanvangswoord

Verduidelik dat dit hierdie Sondag oor waaksaamheid teen geloofsverval gaan (sien storielyn). 

Sang 

Lied 489 “Waak Christen”; NSG 276

Oproep

Psalm 113:2 en 3: Die Naam van die Here moet geloof word, nou en vir altyd. 

Van waar die son opkom tot waar dit ondergaan, moet die Naam van die Here geprys word!

Antwoord

Lied 184 “Lofsing die Here”; NSG 25

Seëngroet

Genade, barmhartigheid en vrede van God die Vader en Christus Jesus ons Here!

Verootmoediging

Verduidelik aan die hand van Jeremia 8:20, 21 dat die geroep na vertroosting in Israel, tot God gerig word. Die liturgie wil dit hierdie Sondag herhaal.

Sang

Lied 240 “Heiland as in ootmoed stil”; NSG 211

Genadeverkondiging

Gemeente:
Ek is ‘n gevangene van die wet van die sonde wat in my doen en late aan die werk is.


Ek,ellendige mens! Wie sal my van hierdie doodsbestaan verlos? 

Voorganger:
Aan God die dank! Hy doen dit deur Jesus Christus ons Here (Rom 7:23, 24).

Doop

Verduidelik dat die doop die gevaar inhou van ‘n selfversekerde en selftevrede godsdiens. Die doop word maklik ‘n slaapkussing! Daarom is die doop ‘n stuk van God se hartseerverlange dat sy gedoopte wegloopkinders moet terugkeer.

Sang

Lied 290 “Dit is my troos dat ek gedoop is”; NSG 361

DIENS VAN DIE WOORD

Gebed by die opening van die Woord

U woord is die lamp wat my die weg wys, die lig op my pad.

Hoe aangenaam is u woord, soeter as heuning in die mond.

U bevele gee my insig, daarom haat ek elke verkeerde pad (Ps 119:103-105).

Skriflesing

Prediking

Wet

Lees die samevatting van die wet (Mark 12:28-31).

Antwoord

Gemeente:
U verordeninge maak ek altyd my eie, want hulle is vir my ‘n vreugde.              


Ek lê my daarop toe om u voorskrifte altyd uit te voer, tot die einde toe (Ps 119:111, 112). 

DIENS VAN DIE TAFEL

Die nagmaal is ‘n hunkering na verlossing. Gebruik dele van Psalm 42.

Intersessiegebed

Aan die hand van  1 Timoteus 2:1-4

Offergawes

Uitsending

Geloofsbelydenis 

Lied 260:8, 11 “Ek glo in God die Vader”; NSG 6 “Ons loof U, Hemelheer” 

Seën

Antwoord

Gemeente sing  “Amen” Lied 312-315; NSG 335-356.

PREEKSTUDIE – JEREMIA 8:18-9:1

Teks

Jeremia 8:18-9:1 kom in dié deel van die boek voor wat volgens Thompson oor die goddelike oordeel oor Juda en Jerusalem handel (2:1-25:38). By wyse van nadere afbakening gee Van Selms aan 8:4-9:25 die opskrif “Aanklag en klag”. Hierdie gedeelte is `n klaaglied oor die naderende verwoesting wat uiteindelik deur die Babiloniese invalsmag veroorsaak word. Nebukadnesar het die Egiptiese magte in 605 vC by Karkemis verslaan. Hy het Jerusalem hierna twee keer beleër en in 587 vC verower en die volk in ballingskap weggevoer. `n Gedeelte van die volk het na Egipte gevlug en Jeremia saam met hulle geneem. Thompson is van mening dat die betrokke Skrifgedeelte waarskynlik oor die Babiloniese inval van 597 vC of die onmiddellike tyd vooraf handel (vgl Craigie, Kelley en Drinkard: “These verses are written in the shadow of the Babylonian invasion”).

Thompson verwys na 8:18-9:1 as “the prophet’s passionate grief over Jerusalem”, terwyl Burger uitwys dat Weiser en Van Selms dit “die klag van die profeet” noem. Wanneer Burger vir Bright en Laetsch byhaal, kom hy tot die gevolgtrekking dat daar groot eenstemmigheid by die genoemde kommentatore bestaan oor die afbakening van die perikoop. Dit is veral ook by die laaste vers van die perikoop waaroor eenstemmigheid onder kommentatore bestaan dat 9:1 (sommige verwys na 8:23) deel van die perikoop vorm. In dié vers vereenselwig die profeet hom volledig met die lot van die volk, terwyl hy in die volgende vers (9:2) van hulle wil weggaan omdat hulle, volgens hom, almal egbrekers is – `n klomp ontroue mense. Hierdie nuwe gedagte dui dus die begin van `n nuwe perikoop aan.

8:18-9:1 beskryf ‘n reaksie van Jeremia op die wanhoopstoestand van die volk (8:14-16) as gevolg van God se oordeel (8:13). Jeremia is hewig ontsteld en sy smart oorweldig hom toe hy sy volk benoud uit `n ver land hoor roep. Die voorafgaande vorm die basis vir sy klaaglied in hierdie perikoop. Dit vind `n parallel in die volk se klaaglied as gevolg van die oordeel. Die tema van die oes (8:20) word byvoorbeeld ook in 8:13 aangetref. 

Eksegeties beskou, is die betekenis van die beginwoorde in 8:18 naaste aan die oorspronklike teks soos volg: “Waar is daar verkwikking vir my in my smart?” Daarmee bedoel die profeet dat niks tot enige verkwikking of troos in sy diepe smart kan dien nie. Letterlik staan daar: “my hart is siek binne my” (vgl Schreiner: “Mein Hertz ist krank”, asook Klaagl 1:22). Die profeet is `n gebroke man. Die ver land waarvan in 8:19 gepraat word, is waarskynlik Babel, van waar die profeet, in `n vooruitskouing op die komende oordeel, die volk hoor roep. Sekere kommentatore dink aan die nood van die volk as die pes, of hongersnood, of misoes, maar dit is meer waarskynlik `n oorlogsituasie wat hier ter sprake is (vgl die Babiloniese invalle soos hierbo bespreek). Die roep van die volk vra of God dan nie meer in Sion is nie. God word hier Koning genoem. Van `n koning word verwag dat hy sy mense sal verlos, maar daar is geen verlossing nie. Skielik word die klag van die profeet deur God se verwyt onderbreek: Waarom tart die volk Hom met hulle afgodsbeelde, hulle vreemde nikswerd gode? Dit is die rede waarom God Hom teruggetrek het en daar geen verlossing meer is nie. Sommige kommentatore beskou 8:19c as `n glos wat weggelaat moet word, maar Oosterhoff meen op voetspoor van Holladay en Weiser dis ten onregte, aangesien God se woorde `n ingrype is wat op die eerste en tweede gebod (Eks 20:3 en 4) wys, waar sy volk geen ander god naas Hom mag hê nie en geen beeld of afbeelding van Hom mag maak nie. Hy eis onverdeelde trou van sy volk. Hierdie kultiese motief is heeltyd onderliggend aan die geskiedenis van God met sy verbondsvolk. Die oes in 8:20 dui op twee geleenthede per jaar, wanneer die graanoes ingesamel word en dan later, gedurende die somer, word die vrugte geoes. As die eerste misluk, is die tweede darem nog daar. In hierdie geval het geeneen van die twee oeste gerealiseer nie. “Die somer is verby” en “ons is nog nie gered nie”, kla die volk. Oosterhoff wys op Calvyn wat gesê het die volk het die hele voorjaar en die somer op Egipte gewag om hulle van die Babiloniërs te red (vgl 2 Sam 11:1; 2 Kron 24:23). Volgens 2 Konings 24:7 het hulle egter vergeefs op hulp van Egipte gewag. In die lig van hierdie omstandighede wys Burger daarop dat Jeremia hom in 8:21 eensgesind met sy volk verklaar. Let op die uitdrukking (bat-ammi) met die betekenis “my dogter – my volk” wat vier maal in hierdie perikoop gebruik word (8:19, 21, 22; 9:1). Dit versterk Jeremia se vereenselwiging met sy volk. Hulle wonde is sy wonde, hulle angs en rou is ook syne. Volgens Burger roep die profeet dan as ’t ware plaasvervangend na God om hulp, redding en genesing. Nou vra die profeet in 8:22 drie indringende vrae. Is daar nie balsem in Gilead nie?, Is daar nie ‘n dokter nie?, Waarom het my volk nie gesond geword nie? Gilead, wat oos van die Jordaan geleë was, was bekend vir sy medisinale kruie met helende eienskappe (vgl Gen 37:25) en sy balsem of salf afkomstig van die storaksboom (Allen). Ook was Gilead bekend vir sy dokters waar siekes en gewondes hulp kon kry. Genesing is wel beskikbaar, dit blyk dus nie die probleem te wees nie. In antwoord op Jeremia se derde vraag gaan dit eerder daaroor dat sy volk Juda hulle nie wou bekeer en van hulle afgode wou afsien nie. Daarom het hulle nie gesond geword nie. By die besef van hierdie tragiese werklikheid roep die profeet sy absolute pyn en hartseer uit met die woorde in 9:1 dat hy dag en nag sou wou huil oor sy volksgenote wat gesneuwel het. Hy sê: “Ag, was my kop maar vol water en my oë `n fontein met trane ...”, dan sou hy so oor sy volk in hulle hopelose situasie kon huil. Die profeet besef daar gaan nie uitkoms wees nie, die oordeel gaan voltrek word. Dit is volgens Graigie, Kelley en Drinkard nie dat Jeremia in die eerste plek oor die komende oordeel huil nie. Hy huil eerder oor die volk se skynbare ongeneeslike blindheid.

Konteks

Die profeet Jeremia was `n besonderse mens wat hom op `n diep menslike manier met sy volk geïdentifiseer het. Thompson wy `n afdeling in sy kommentaar aan die sogenaamde “Confessions of Jeremiah”. Dit verwys na ‘n merkwaardige groep uitsprake van die profeet wat hom in vele opsigte van ander profete onderskei het (11:18-23; 12:1-6; 15:10-12; 17:14-18; 18:18-23; 20:7-13, 14-18). Thompson sê: “He was very much a human being, although a sensitive one who felt deeply about the sufferings of his fellows. But he was also deeply aware of his own calling to the prophetic office. As a result his life was one of continuous tension between Jeremiah the man and Jeremiah the prophet. This led him into the kind of controversy with Yaweh that becomes clear in the so-called ‘confessions’.” Vir Jeremia was sy roeping `n traumatiese ervaring (1:1-10). Verwysende na ons perikoop sê Thompson dat dit sy taak was om sy volk te toets. Daarom het hy innerlik baie met God geworstel.

In die breër verband van die teks (8:4-9:1) identifiseer Burger `n aantal verkondigingselemente. In dié verband staan 8:19c uit as die sonde van die volk, naamlik dat hulle “vreemde nikswerd afgode” en “afgodsbeelde” aanbid en die lewende God daardeur tart. Dit is `n oortreding van die eerste en tweede gebod. Daar kan dus by die volk nie twyfel wees oor wat hulle verkeerd gedoen het nie. Nog belangriker as die beskrywing van die volk se sonde, is die volk se volhardende onberoulikheid. Burger sê dit gee hom die indruk van `n perd wat die stang vasgebyt en totaal buite beheer geraak het (vgl 8:4-6). 

`n Kritieke vraag wat volgens Burger aan die orde kom en veral op 8:18-9:1 betrekking het, is of die dreigende oordeel nog afgewend kan word en of dit onvermydelik voltrek gaan word. ‘n Mens sou kon sê daar is altyd hoop solank dit nog nie gebeur het nie. Dit is egter duidelik: Jeremia het alle hoop laat vaar dat die volk tot inkeer sal kom en dat die oordeel, wat al naby is, nog afgewend sal word. Vroeër sou dit miskien nog moontlik wees. Burger wys verskeie paranetiese gedeeltes in die teks uit wat daarop dui dat God dit nog sou oorweeg om sy oordeel af te wend. In 8:4 en 5 vra Hy nog: “Sal iemand val en nie opstaan nie of wegdraai en nie terugdraai nie? Waarom draai hierdie volk weg van My af? Hulle hou vol met hulle bedrog. Hulle weier om na My toe terug te draai.” Dit is egter duidelik dat ons perikoop `n situasie beskryf wat verby die punt van omdraai is. In die lig van vers 22 is daar nie meer salf aan te smeer nie. 

‘n Mens kry egter altyd diegene wat glo dat die oordeel nooit werklik voltrek sal word nie. Burger noem dit as een van die verkondigingselemente, naamlik dat die volk hulle sonde religieus verskans het. Sommige het gereken God sou Jerusalem nooit in die steek laat nie, aangesien Hy `n ooreenkoms met Dawid aangegaan het om altyd `n nakomeling op die troon in Jerusalem te verskaf. Hulle meen die stad is veilig omdat die tempel in Jerusalem God se woonplek is. Die priesters het hierdie oortuiging sterk aangeblaas. Dit was hulle boodskap teen Jeremia s’n. Gevolglik was Jeremia se boodskap dat die tempel verwoes en die volk in ballingskap weggevoer gaan word, uiters onwelkom by beide hulle en die regeerders. Hulle het dit nie ernstig opgeneem nie. Agterna het Jeremia geblyk die ware profeet te wees, aangesien sý woorde waar geword het en hulle s’n nie. Daarom is Jeremia se woorde uiteindelik as kanon aanvaar.

Dit is belangrik om uit te wys Jeremia se hartseer en lyding oor sy volk en die oordeel oor hulle vanweë hulle onboetvaardigheid nie `n koue, kliniese saak is nie. Hy het nie genoeg trane om sy ontsteltenis uit te huil nie (9:1). Ons moet sy trane egter reg verstaan. Dit kom nie uit `n patriotiese en nasionalistiese gees voort nie. Hy huil as ’t ware met God se trane oor sy volk. Hy huil “plaasvervangend” – in God se plek. In Jeremia se optrede word volgens Burger iets gereflekteer van God se liefde vir en bewoënheid oor sy volk. Selfs al is dit so dat God se liefde en bewoënheid deur Jeremia se trane bekend word, beteken dit nie dat die volk die oordeel gaan vryspring nie. Die geskiedenis van die Babiloniese invalle het gewys die ballingskap het inderdaad plaasgevind. Daar is egter nie bewyse dat die volk hulle op grootskaalse wyse voor of ten tye van die ballingskap voor God verootmoedig het nie. Dit lyk in hierdie geval of minstens sewentig jaar van ballingskap nodig was, sodat die volk hulle sonde kon besef. Vergelyk ook hoe die Israeliete tydens die trek na die beloofde land `n ekstra veertig jaar in die woestyn moes deurbring om `n soortgelyke les te leer. Dis egter nie asof hulle hierdie les eens en vir altyd geleer het nie. Craigie, Kelley en Drinkard asook Oosterhoff dui aan dat ook Jesus eeue later oor Jerusalem gekyk en ook gehuil het. Hy het oor dié stad gesê dat laasgenoemde blind was om die betekenis daarvan in te sien dat God in dié tyd gekom het om die stad te red. Daarom het Jerusalem se vyande hom uiteindelik beleër, met die grond gelyk gemaak en al sy inwoners uitgewis (Luk 19:41-44). 

Preekvoorstel

Hierdie teks sal myns insiens vir die baie predikers moeilik wees om te preek. Iets van dieselfde innerlike spanning wat Jeremia beleef het, sal teenwoordig wees wanneer `n prediker hierdie woord moet bring aan mense met wie hy of sy ten volle identifiseer. Kenmerkend van Jeremia se lewe het die sonde van sy mense (sy eie sondes ook) gemaak dat hy saam met hulle swaar gekry het. Kyk maar hoe Jeremia gehuil het omdat sy mense hulle nie van hulle sonde wou bekeer nie. Daarom moes hy die oordeel van God oor hulle almal aankondig. Die probleem is dat `n punt verbygegaan word waar daar nog kans vir omdraai is. Dit word treffend met die spreuk in 8:20 uitgebeeld. Die oes sowel as die somer is verby en dit het niks opgelewer nie: “. . . ons is nog nie gered nie” (kyk bespreking in vorige afdeling). Hierdie spreuk dui volgens Allen op tragedie en verspeelde kanse. Hy sê: “There comes a time when it is too late!” Meer populêr gestel, kan aanvaar word daar is ten opsigte van God se oordele iets soos `n punt verby omdraaikans (“a point of no return”).

Hierdie gedagte laat mens onwillekeurig dink aan die dramatiese toneel in die fliek “The Deer Hunter”, waar die hoofkarakter teruggaan Viëtnam toe om sy vriend wat daar agtergebly het, te gaan haal. Hy vind hom waar hy, onder die invloed van dwelms en aanmoediging van beroepswedders, aan die doodsveragtende spel Russiese roulette deelneem. Hy waag selfs die kans om self deel te neem, net om sy vriend te bereik en te oortuig om huis toe te kom. Hy neem hom in albei hande en skud hom om hom tot sy sinne te bring, maar dit lyk nie asof sy vriend besef wie dit is wat met hom praat nie. Uiteindelik is alles tevergeefs, sy vriend skiet homself daar voor sy oë en in sy arms dood. 

In hierdie toneel ruk iets van God se ontsteltenis deur die kyker se hart en verstaan jy Jeremia se “goddelike” trane wanneer mense vanweë hulle sonde en die blindheid wat dit veroorsaak, by `n punt verbybeweeg waar die dreigende oordeel nie meer afgewend kan word nie. Wat dit vir ons as Nuwe-Testamentiese mense nog erger maak, is dat God Homself aan die kruis laat spyker het om ons te red. Tog gaan ons volhardend met ons sonde voort, byvoorbeeld die dien van moderne afgode. Dit gaan steeds oor die oortreding van die eerste en die tweede gebod, soos in 8:19c.

Daar is voorbeelde uit ons leefwêreld wat ons volharding in sonde toelig en in die preek gebruik kan word. Soos die persoon wat eintlik verlig is as hy/sy weens die een of ander misdaad aangekeer word. Dit is asof so iemand lankal weet dit kan nie so aanhou nie, maar net nie by die punt kom om self oor te gee nie. Nog `n voorbeeld is iemand wat van `n oortreding aangekla word en in die hof moet verskyn, maar `n aanbod kry om skuld te beken en `n staatsgetuie te word, of versagting van die vonnis te kry. Soms weerhou trots hulle daarvan om daardie roete te volg en is hulle eerder bereid om die gevolge van die misdryf in al sy felheid te dra. Dieselfde soort optrede is soms vandag nog opmerklik in die lewe van `n volk, `n regering of bepaalde groep mense, deur sisteme en strukture wat die doen van sonde moontlik maak en in stand hou. In sulke gevalle is dit vir mense net soveel moeiliker om by `n punt te kom waar `n sondebesef intree. Dit lyk dus of `n “lang vonnistermyn” soos sewentig jaar ballingskap of veertig jaar in die woestyn, soms die enigste gepaste straf is wat uiteindelik ware verootmoediging meebring. In Jeremia se tyd was dit juis die geval. Trouens, daar is talle voorbeelde in die geskiedenis van Israel en Juda waar die Here die volk en veral die leiers, oor hulle sondes verwyt as rede vir byvoorbeeld die ballingskap. 

Hoewel die perikoop ons net tot by die tragedie van mense se blinde volharding met sonde bring totdat die oordeel onafwendbaar intree en dit daar eindig, kan ons steeds hierdie preek in die teken van hoop preek. In die lig van God se onbegryplike genade het Hy die “oorblyfsel” nog altyd teruggebring en aan hulle `n toekoms gebied (vgl die aangrypende hfst 11 in die Romeinebrief). In ons eie leefwêreld, gegewe die Suid-Afrikaanse geskiedenis, is daar talle voorbeelde wat ons daaraan herinner dat, alhoewel ons al baie van God weggedwaal het, Hy ons nog nooit verlaat het nie – selfs al is dit net die “oorblyfsel”. Oordele van God het al ingetree, maar het ons nie vernietig nie.

